
   

 

154. löggjafarþing 2023–2024.  

Þingskjal x — x. mál. 

Stjórnarfrumvarp.  

Frumvarp til laga 

um breytingu á lögum um háskóla, nr. 63/2006  

(örnám og prófgráður). 

 

Frá háskóla-, iðnaðar- og nýsköpunarráðherra.  

 

1. gr. 

Eftirfarandi breytingar verða á 7. gr. laganna: 

a. 2. málsl. 2. mgr. orðast svo: Kveða skal á um viðurkenndar prófgráður og lokapróf sem 

háskólar skulu miða við í viðmiðum um æðri menntun og prófgráður, útgefnum af 

ráðherra skv. 5. gr. Viðurkenndar prófgráður og lokapróf skulu byggja á alþjóðlegum 

viðmiðum um hæfni við námslok.  

b. Í stað orðanna „skv. 2. mgr.“ í 3. mgr. komi: sem skilgreind eru í viðmiðum um æðri 

menntun og prófgráður.  

c. Á eftir 3. mgr. kemur ný málsgrein, svohljóðandi: 

Háskólar geta skilgreint örnámskeið eða annað styttra nám til námseininga á námsstigum 

sem skilgreind eru í viðmiðum um æðri menntun og prófgráður.  

 

2. gr. 

Við lögin bætist nýtt ákvæði til bráðabirgða, svohljóðandi: 

Nemendur sem hafið hafa nám til diplómaprófs eða viðbótarprófs á meistarastigi sem 

jafngildir færri en 60 stöðluðum námseiningum skv. viðmiðum um æðri menntun og 

prófgráður sbr. auglýsingu nr. 530/2011 fyrir 1. ágúst 2025, skulu eiga þess kost að ljúka 

náminu samkvæmt því námsskipulagi.  

 

3. gr. 

Lög þessi öðlast þegar gildi.  

 

 

 

G r e i n a r g e r ð .  

 

1. Inngangur.  

Frumvarp þetta er samið í háskóla-, iðnaðar- og nýsköpunarráðuneytinu. Með því er 

ætlunin að lögfesta heimild háskóla til að bjóða upp á svokallað örnám til námseininga. Einnig 

er frumvarpinu ætlað að færa reglur um prófgráður og námsframboð háskóla nær þeim 

viðmiðum og þeim hæfniramma sem Ísland hefur skuldbundið sig til að virða. Sá hæfnirammi 

byggir á Bologna samstarfinu sem myndar evrópska háskólasvæðið (EHEA).  

Frumvarp þetta er jafnframt liður í uppfærslu á gildandi viðmiðum um æðri menntun og 

prófgráður sem voru birt með auglýsingu nr. 530/2011. Unnið hefur verið að uppfærslu og 

breytingum á gildandi viðmiðum og voru drög að nýjum viðmiðum um æðri menntun og 

prófgráður birtar í Samráðsgátt stjórnvalda í febrúar 2022. Helstu breytingar sem felast í 

uppfærðum viðmiðum um æðri menntun og prófgráður eru þær að lágmark ECTS eininga til 

diplómaprófs og viðbótarprófs á meistarastigi hækkar úr 30 einingum í 60 einingar, í öðru lagi 

í því að kynna og skilgreina örnám og styttri námsleiðir til ECTS eininga, sem hluta af 

bakkalár-, meistara- eða doktorsnámi og í þriðja lagi í því að opna á möguleika á veitingu 

svokallaðs M. Phil prófs á doktorsstigi.  

 

2. Tilefni og nauðsyn lagasetningar.  

Fram kemur í fjármálaáætlun ríkisstjórnarinnar að sérstök áherslumál á sviði háskóla séu 

að viðhalda samkeppnishæfni og auka gæði náms, svo að háskólar hérlendis standi jafnfætis 

háskólum í þeim löndum sem við berum okkur saman við. Jafnframt er stefnt að því að auka 

aðgengi að háskólanámi og lögð áhersla á fjölbreytt námsframboð.  

Ísland er aðili að Bologna samstarfinu (Bologna Process) sem myndar evrópska 

háskólasvæðið (EHEA), en í því eru 49 lönd Evrópu ásamt evrópsku ráðherranefndinni. Með 

þátttöku í Bologna ferlinu felst skuldbinding aðildarlandanna til að fara að sameiginlegum 

evrópskum stöðlum og gæðaviðmiðum fyrir háskóla. Ísland hefur verið þátttakandi í Bologna 

samstarfinu frá árinu 1999. Samkvæmt viðmiðum evrópska háskólasvæðisins skulu 

diplómapróf á fyrsta þrepi og viðbótarpróf á meistarastigi að jafnaði samanstanda af 90 – 120 

ECTS einingum. Ekki er skilyrði að lágmarkið sé 90 ECTS einingar en það er talið 

ákjósanlegt. Fjölmörg ríki innan evrópska háskólasvæðisins bjóða hins vegar upp á slíkar 

gráður sem jafngilda til að mynda 60 – 90 ECTS. Gildandi lög um háskóla hafa heimilað 

námslok úr 30 ECTS eininga námi á grunn- og meistarastigi sem er nokkuð frá þeim 

samevrópska hæfniramma sem miðar við 90 ECTS einingar. Þar sem svo mikill munur er á 

hæfnirammanum og íslensku fyrirkomulagi gæti reynst erfitt að fá íslensk námslok 

viðurkennd til náms og starfa á alþjóðavettvangi.  

Með því að hækka kröfur til námsloka á grunn- og meistarastigi verður til svigrúm fyrir 

stuttar og sveigjanlegar námsleiðir sem þó leiða til ECTS eininga, svokallað örnám. Örnám 

(e. micro-credentials) er nýjung og skilgreint sem stutt nám þar sem nemendur tileinka sér 

ákveðna hæfni sem er metin með gagnsæjum hætti í námsmati og með ECTS einingum. Helsti 

kostur örnáms er að það eykur möguleika nemenda til að bæta við sig sérhæfðri færni og opnar 

leiðir til áframhaldandi náms. Þróun örnáms hefur verið mikil alþjóðlega á síðustu árum og er 

námið til að mynda flaggskip Evrópusambandsins í sí- og endurmenntun á háskólastigi. Unnið 

er að hnökralausu viðurkenningarferli örnáms á alþjóðavettvangi með breytingum á 

hæfnirömmum háskólastigsins í aðildarríkjum Evrópusambandsins og evrópska 

háskólasvæðisins (EHEA).  

Ekki er í gildandi lögum um háskóla að finna sérstaka heimild til að meta örnám eða styttri 

námsleiðir til ECTS eininga og er því lagt til að gerð verði slík breyting í frumvarpi þessu. 

Jafnframt eru lagðar til breytingar á 2. mgr. 7. gr. laganna þannig að ekki verði þar lengur að 

finna upptalningu á viðurkenndum prófgráðum og lokaprófum sem háskólar miða við heldur 

sé vísað til áðurnefndra viðmiða um æðri menntun og prófgráður þar sem slíkar kröfur eru 

settar fram.  

 

3. Meginefni frumvarpsins.  

Með frumvarpinu er örnám kynnt til sögunnar og háskólum heimilað að nýta örnám sem 

leið til að koma til móts við þörf á styttra námsframboði á háskólastigi. Slíkt nám getur stutt 

og eflt starfstengt nám, nýst nemendum sem vilja bæta við sig þekkingu á nýju fagsviði, og 

sem leið til að auka sveigjanleika og fjölbreytni í námsframboði á háskólastigi. Örnám er í 

grunninn sveigjanlegt tæki til að þróa nám svo hægt sé að aðlaga það fjölbreyttum hópi 

nemenda og ýmsum námsleiðum. Því er ekki um að ræða lágmarkseiningafjölda sem 

skilgreindur getur verið sem örnám.  

Í frumvarpinu felst einnig að ákvæði 2. mgr. 7. gr. laganna er breytt en í gildandi ákvæði 

er þar kveðið á um þær prófgráður og lokapróf sem háskólar skuli miða við. Þar segir til að 

mynda að diplómapróf skuli jafngilda 30 stöðluðum námseiningum. Viðurkenndum 

prófgráðum og lokaprófum er lýst í útgefnum viðmiðum um æðri menntun og prófgráður, eins 

og áður segir, og byggir sú útgáfa á 5. gr. laga um háskóla þar sem segir að ráðherra gefi út 

formleg viðmið um æðri menntun og prófgráður. Um er að ræða kerfisbundna lýsingu á 

prófgráðum og lokaprófum þar sem lögð er áhersla á almenna lýsingu á þeirri þekkingu, leikni 

og hæfni sem námsmenn eiga að ráða yfir við námslok og þar skulu koma fram þau skilyrði 

sem háskólum ber að uppfylla á hverju námsstigi. Ljóst er að sú afmörkun sem birtist í 2. mgr. 

7. gr. laganna er ekki í fullu samræmi við gildandi viðmið um æðri menntun og prófgráður né 

heldur þá uppfærslu sem stefnt er að á viðmiðunum. Af þeirri ástæðu hefur ráðuneytið metið 

það svo að ákjósanlegra væri að afmörkun á prófgráðum og lokaprófum byggi á viðmiðunum 

einum og sér þannig að lög um háskóla feli í sér heimild fyrir ráðherra til að kveða á um 

viðurkenndar prófgráður og lokapróf í áðurnefndum viðmiðum.  

Ekki sé því ástæða til að tilgreina prófgráður, lokapróf og einingafjölda í lögum enda um 

að ræða forsendur sem tekið geta breytingum í samræmi við þróun á hinum evrópska 

hæfniramma. Misjafnt er hvaða fyrirkomulag er við lýði hjá hinum Norðurlandaþjóðunum. Í 

Danmörku er kveðið á um prófgráður, lokapróf og einingafjölda í lagaákvæði en í Noregi er í 

lagaákvæði vísað beint til stjórnvaldsfyrirmæla um viðmið um æðri menntun og prófgráður 

(Kvalifikasjonrammverket for hoyere utdanning). Með vísan til þess að íslenskt 

viðurkenningar- og gæðakerfi háskóla er líkara því sem gildir í Noregi en í Danmörku, er farin 

sú að leið að leggja til að um prófgráður, lokapróf og einingafjölda sé kveðið á um í 

stjórnvaldsfyrirmælum.  

Með þessum breytingum er stefnt að því að regluverk um prófgráður og lokapróf í 

íslenskum háskólum komist nær því að uppfylla þau viðmið sem sett eru í Bologna samstarfinu 

til gagnkvæmra viðurkenninga námsgráða og náms á evrópska háskólasvæðinu. Þá verður 

háskólum kleift að hefja undirbúning að framboði á örnámi sem veitir mikla möguleika, til að 

mynda til framhaldsmenntunar og til þess að greiða leið nemenda inn í annað nám. Samhliða 

breytingum þeim sem frumvarp þetta leggur til munu taka gildi breytingar á viðmiðum um 

æðri menntun og prófgráður sem þegar hafa verið kynntar í Samráðsgátt stjórnvalda, mál nr. 

S-45/2022. 

 

4. Samræmi við stjórnarskrá og alþjóðlegar skuldbindingar.  

Í vinnslu.  

 

5. Samráð.  

Í vinnslu.  

 

6. Mat á áhrifum.  

Í vinnslu.  

 

Um einstakar greinar frumvarpsins. 

Um 1. gr. 

Í ákvæðinu er kveðið á um breytingar á 7. gr. laganna sem fjallar um viðurkenndar 

prófgráður og lokapróf sem háskólar skulu miða við.  

Í fyrsta lagi er í a -lið yfirlit yfir viðurkenndar prófgráður og lokapróf fellt brott úr 2. mgr. 

ákvæðisins og tilgreint að kveða skuli á um viðurkenndar prófgráður og lokapróf sem háskólar 

skuli miða við í útgefnum viðmiðum um æðri menntun og prófgráður skv. 5. gr. laganna. Þar 

segir að ráðherra gefi út formleg viðmið um æðri menntun og prófgráður. Um sé að ræða 

kerfisbundna lýsingu á prófgráðum og lokaprófum þar sem lögð er áhersla á almenna lýsingu 

á þeirri þekkingu, leikni og hæfni sem námsmenn eiga að ráða yfir við námslok og þar skuli 

koma fram þau skilyrði sem háskólum ber að uppfylla á hverju námsstigi. Samkvæmt gildandi 

lögum skulu diplómapróf til að mynda jafngilda 30 stöðluðum námseiningum en auk þess er 

ekki í ákvæðinu kveðið á um allar þær prófgráður eða lokapróf sem áðurnefnd viðmið 

tilgreina. Í gildandi viðmiðum um æðri menntun og hæfi segir til að mynda að skipulag 

einstakra prófgráða sé eftirfarandi;  

 
Í uppfærðum viðmiðum sem birt hafa verið í Samráðsgátt stjórnvalda, er gert ráð fyrir 

eftirfarandi skipulagi prófgráða.  

EQF  Einingar 

(ECTS) 

6 Þrep 1.1 Diplómapróf 60-120 

6 Þrep 1.2 Bakkalárpróf 180-240 

7 Þrep 2.1 Viðbótarpróf á meistarastigi 60-120 

7 Þrep 2.2 Meistarapróf 90-120 

8 Þrep 3.1 Meistarapróf á doktorsstigi 

(Master of Philosophy) 

90-180 

8 Þrep 3.2 Doktorspróf 180- 

 

Ljóst er að sú afmörkun sem birtist í 2. mgr. 7. gr. laganna er ekki í fullu samræmi við 

gildandi viðmið um æðri menntun og hæfi né heldur þá uppfærslu sem stefnt er að á 

viðmiðunum. Af þeirri ástæðu hefur ráðuneytið metið það svo að ákjósanlegra væri að 

afmörkun á prófgráðum og lokaprófum byggi á viðmiðunum einum og sér þannig að lög um 

háskóla feli í sér heimild fyrir ráðherra til að kveða á um viðurkenndar prófgráður og lokapróf 

í áðurnefndum viðmiðum skv. 5. gr. laganna. Ekki sé því ástæða til að tilgreina prófgráður, 

lokapróf og einingafjölda í lögum enda um að ræða forsendur sem tekið geta breytingum í 

samræmi við þróun á hinum evrópska hæfniramma. Með breytingum í a- lið er byggt á því að 

ráðherra verði heimilt að kveða á um viðurkenndar prófgráður og lokapróf í áðurnefndum 

viðmiðum og skuli viðurkenndar prófgráður og lokapróf byggja á og miðast við alþjóðleg 

viðmiðum um hæfni við námslok. Er þar átt við hinn samevrópska hæfniramma sem Bologna 

samstarfið skilgreinir og afmarkar ásamt öðrum viðmiðum og samræmingu sem leiðir af 

alþjóðastarfi og alþjóðasamningum.  

Í öðru lagi eru lagðar til breytingar í b- lið sem leiða af því að inntaki 2. mgr. 7. gr. er breytt 

með áðurnefndum a -lið. Er þess í stað vísað til skilgreininga í viðmiðum um æðri menntun 

og prófgráður.  

Í þriðja lagi er lagt til að við 7. gr. bætist ný málsgrein sem heimili háskólum að skilgreina 

og bjóða upp á svokallað örnám eða styttri námsleiðir á þeim námsstigum sem skilgreind eru 

í 2. mgr. ákvæðisins. Örnám er stutt nám sem fellur utan skilgreindra námsloka í viðmiðum 

um æðri menntun og prófgráður. Nemendur tileinka sér ákveðna hæfni sem er metin með 

gagnsæjum hætti í námsmati og með ECTS einingum. Örnám ber að rýna með sama gæðakerfi 

og annað viðurkennt nám á háskólastigi. Með því að nýta tæki Bologna samstarfsins opnast 

möguleiki fyrir háskólastofnanir til að meta örnám til styttingar náms eða til inntöku í nám á 

meistarastigi. Af þessu leiðir að tengsl örnáms við raunfærnimat á háskólastigi eru nokkur. 

Örnám eykur möguleika stúdenta á að bæta við sig sérhæfðri færni og opnar leiðir til 

áframhaldandi náms. Faglegt mat á örnámi veltur á gagnsærri upplýsingagjöf um gæði 

námsins s.s. námstig, vinnuframlag og hæfniviðmið. Því eru ECTS einingar, hæfniviðmið og 

gagnsæir gæðaferlar grundvöllur örnáms. Háskóli sem veitir örnám skal gefa út staðfest 

vottorð sem lýsir þeirri þekkingu, leikni og hæfni sem nemendur eiga yfir að ráða að örnámi 

loknu. Því skulu fylgja viðbótarupplýsingar um innihald örnámsins á sama hátt og um annað 

nám, s.s. upplýsingar um vinnuálag (ECTS), hæfniviðmið, kennsluhætti, aðgangskröfur, 

gæðamat á náminu og námsmat (einkunn eða sambærilegt). 1 

 

 
1 Final report: A european approach to micro-credentials 2020.  

Um 2. gr.  

Í ákvæðinu er mælt fyrir um að við lög um háskóla bætist nýtt ákvæði til bráðabirgða sem 

tilgreinir að þeir nemendur sem þegar hafa innritast í námskeið til diplómaprófs eða 

viðbótarprófs á meistarastigi sem jafngildir færri en 60 stöðluðum námseiningum fyrir 1. ágúst 

2025 geti lokið námi sínu með 30 stöðluðum námseiningum. Þannig skuli aðeins þeim sem 

innritast eftir nefnt tímamark gert að ljúka a.m.k. 60 stöðluðum námseiningum.   

 

Um 3. gr.  

Kveðið er á um gildistöku í ákvæðinu og skulu lögin taka þegar gildi.  

 


